
BAB LIMA 

PENUTUP 

 

5.1 Kesimpulan 

 

Pensejarahan merupakan suatu bidang yang meneroka segala kejadian yang berlaku 

pada waktu-waktu yang ingin dikaji. Malah proses itu berlanjutan sehingga zaman tersebut 

diganti dengan zaman yang akan datang. Apa yang penting, iktibar dan pengajaran yang 

diperolehi daripada peristiwa yang berlaku membantu masyarakat untuk membina tamadun 

yang lebih baik daripada itu.  

Oleh yang demikian, melalui kajian yang bertajuk „Analisis Pensejarahan 

Penyertaan Calon Wanita Muslim dalam Pilihanraya Umum dari tahun 1959-2008 di 

Semenanjung Malaysia‟, penulis dapati tajuk ini begitu menarik untuk dianalisis. Ini kerana 

walaupun terdapat kajian-kajian lepas yang dilakukan terhadap wanita dan politik, namun 

aspek pengkhususan kepada wanita Muslim sukar dijumpai terutamanya dari aspek 

pensejarahan. Perjalanan calon wanita Muslim dalam menyertai pilihan raya umum di 

Semenanjung Malaysia dari tahun 1959 sehingga 2008 memiliki sejarahnya yang tersendiri.  

Berdasarkan hasil kajian, penulis dapat menyimpulkan bahawa kedudukan wanita 

Muslim dalam politik di Malaysia khususnya masih dipinggirkan. Merujuk kepada analisis 

yang dilakukan dalam bab 4, kadar peratusan wanita Muslim yang menyertai pilihan raya 

umum di Semenanjung Malaysia sehingga tahun 2008 tidak berjaya mencapai pada tahap 

yang boleh dibanggakan. Pencapaian pada kadar 9 peratus bagi penyertaan kerusi DUN dan 

Parlimen oleh calon-calon wanita Muslim pada PRU 2008 masih belum mencapai tahap 

piawaian antarabangsa iaitu sebanyak 1:3 atau 30 peratus dalam badan pembuatan 

keputusan.  

Walaupun penetapan piawaian ini tidak mengkhususkan kepada sesuatu bangsa atau 

agama, namun wanita Muslim seharusnya menjadikan perkara ini sebagai batu loncatan 

untuk meningkatkan lagi prestasi mereka dalam hal ehwal negara. Permasalahan yang 

timbul mungkin berpunca dari beberapa faktor seperti tiada bantuan samada berbentuk 

kewangan mahupun kuasa dalam kepartian (kuota). Isu kuota masih lagi hangat 

diperbincangkan dalam negara-negara yang masih ketinggalan dari aspek penyertaan 

wanita dalam politik. Kuota yang diberikan adalah sama ada dari aspek penyertaan calon 

dan pemilihan calon  dalam pilihan raya.
 142

 

Kadar peratusan yang diberikan haruslah ditetapkan oleh pihak tertinggi parti dan 

pihak kerajaan. Bukanlah bererti bilangan wanita perlu melebihi dari lelaki tetapi yang 

diharapkan ialah kadar keseimbangan gender antara dua jantina dapat diwujudkan. 

Sekiranya perkara ini telah wujud pada awal permulaan pilihan raya, penulis pasti wanita 

Muslim tidak teragak-agak untuk membabitkan diri dalam politik.  

Pada era 1950-an sehingga 70-an, calon wanita Muslim banyak mengorbankan 

masa, tenaga dan wang ringgit tanpa bantuan parti politik. Memetik kata Dr. Rokiah Talib 

dalam artikelnya „Peranan Wanita untuk Memulihkan Integriti Politik’, wanita pada era 

awal kemerdekaan mungkin miskin dari segi wang tetapi kaya dengan budi bahasa dan 

tinggi integriti.
143

 Umumnya mengetahui kehidupan zaman lampau amat berbeza 

 Drude Dahlerup, “Gender Quotas in Politics: Empowerment from Above or from Below? ” dalam 

„Women’s Political Participation and Repseresentation in Asia: Obstacles & Challenges‟ (Denmark: Nias 

Press, 2008), 299. 

 Rokiah Talib, “Peranan Wanita untuk Memulihkan Integriti Politik” dalam Integriti Politik di Malaysia: 

Ke arah Kefahaman yang Lebih Sempurna, ed.  Anis Yusal Yusoff, Mohd Rais Ramli & Zubayry Abady 

Sofian (Kuala Kumpur: Institut Integriti Malaysia, 2007), 170.  

berbanding masa kini. Namun begitu, wanita Muslim bijak memanfaatkan apa yang ada 

dan sanggup mengenepikan kepayahan yang dilalui. 

Jika disoroti mengenai sejarah penyertaan mereka dalam politik umumnya dan 

pilihan raya khususnya, tiada siapa mampu mempertikaikan kredibiliti golongan ini dalam 

apa jua aspek sekalipun. Kata-kata „wanita itu tidak tahu apa-apa tentang kepimpinan‟, 

„wanita terlalu emosional‟, „wanita makhluk yang lemah‟ dan pelbagai lagi kelemahan yang 

ditujukan kepada mereka sudah tidak relevan pada masa kini.  

 Penulis dapat melihat bahawa golongan wanita terutamanya yang beragama Islam 

ini ingin melakukan sesuatu yang dapat memberikan sumbangan kepada negara. Sebagai 

warganegara Malaysia, peranan wanita tidak hanya terhenti sekadar di rumah sahaja. 

Sekiranya mereka mampu mengimbangi tugas-tugas di dalam dan di luar rumah, maka 

tidak salah jika mereka diberikan peluang sama rata sebagaimana golongan lelaki. Bukan 

untuk menandingi mana-mana pihak, tetapi cukup sekadar memenuhi tanggungjawab 

sebagai masyarakat dalam sesebuah pembangunan negara. 

 Penulis percaya, wanita Muslim mampu membawa diri dalam apa jua bidang yang 

diceburi. Di samping itu, sokongan dan dorongan daripada pihak-pihak tertentu perlu demi 

mencapai kemajuan bersama. Sekiranya perkara ini dapat dilaksanakan, bilangan wanita 

Muslim dalam aspek politik pilihan raya boleh dipertingkatkan.  

 

5.2 Saranan 

 

Pertama 

Pihak-pihak tertentu perlu memberikan maklumat yang dapat memberikan impak 

kepada masyarakat mengenai wanita dan kredibiliti mereka dalam pembangunan negara 

khususnya dalam arena politik. Beberapa perkara penting dalam hal yang melibatkan 

wanita dan politik perlu diperjelaskan dengan lebih tepat dan teratur. Antara perkara-

perkara yang dimaksudkan ialah di antaranya mengenai persepsi peranan wanita dalam 

pembangunan negara.  

Melalui pengalaman penulis dalam pembentangan dalam seminar yang diadakan di 

Kuala Lumpur sebelum ini, persoalan-persoalan yang diajukan mengenai topik wanita dan 

politik pilihan raya dilihat agak mencabar. Segala soalan yang dilontarkan kepada penulis 

adalah dari kalangan lelaki yang beragama Islam dan juga bukan Islam. Antaranya ialah 

mengenai rasional wanita membabitkan diri dalam aspek kepimpinan. Dengan soalan yang 

diajukan, penulis beranggapan golongan lelaki terutamanya masih lagi meragui 

kemampuan wanita dalam menerajui sesebuah negara. Mungkin mereka tidak mengetahui 

sejarah telah mencatat kehadiran wanita dalam politik dan segala sumbangan yang telah 

diberikan sejak berpuluh tahun dahulu.   

Sebagai contoh, Kementerian Pembangunan Wanita, Keluarga dan Masyarakat 

(KPWKW) boleh memaparkan sumbangan tokoh-tokoh wanita dalam politik yang dapat 

menggambarkan kesungguhan mereka dalam memimpin negara. Keutamaan boleh diberi 

kepada wanita-wanita yang telah disenaraikan dalam pencalonan pilihan raya dan juga 

kepada mereka yang berjaya di pilih sebagai wakil rakyat.  

Dengan paparan sedemikian, penulis percaya masyarakat dapat membuka mata 

betapa wanita mempunyai potensi walaupun sekadar melayakkan diri dalam pencalonan 

pilihan raya. Ini kerana penulis dapati sumbangan wanita dalam pembangunan negara tidak 

dinyatakan secara terperinci. Tambahan pula ianya hanya dipamerkan dalam media semasa 

tibanya suatu sambutan tertentu seperti ulangtahun KPWKM atau Hari Wanita yang 

diraikan sekali dalam setahun. Justeru, keadaan ini perlu diubah sedikit demi sedikit. 

Kedua 

Menerusi analisis yang dipaparkan dalam bab 4, penulis kira ketidakseimbangan 

yang berlaku di kalangan wanita Muslim dalam aspek penyertaan politik di Malaysia perlu 

diperbaiki dari masa ke semasa. Dalam merealisasikan pembangunan ke arah Wawasan 

2020, kemajuan yang dicapai perlu selari dengan keterlibatan di antara lelaki dan wanita. 

Oleh yang demikian, pihak kerajaan perlu memberi ruang yang lebih kepada kaum wanita 

khususnya beragama Islam untuk bersama-sama memanfaatkan kebolehan serta kepakaran 

yang dimiliki.  

Di samping penambahan kuota dalam aspek penyertaan dan pemilihan calon wanita 

Muslim dalam pilihan raya, konsep „Malaysia Boleh‟ boleh dijadikan pemacu semangat 

dalam menarik ramai lagi wanita Muslim untuk bersama-sama membangunkan negara. 

Penulis percaya negara kita masih memerlukan khidmat golongan wanita apabila mereka 

telah memasuki arena kepimpinan. 

Ketiga  

Pihak kerajaan perlu melakukan sesuatu bagi meningkatkan kualiti kepimpinan di 

kalangan wanita (leadership training). Bakat kepimpinan mereka perlu diasah dan 

diperhalusi dengan kriteria-kriteria pemimpin yang berwibawa. Tidak menjadi kesalahan 

sekiranya mereka mengambil ilmu dan mengikuti jejak langkah tokoh-tokoh politik wanita 

yang telah banyak berjasa kepada negara kita seperti Fatimah Hashim, Hajah Zainon (Ibu 

Zain), Aishah Ghani, Fatimah Abdul Majid dan ramai lagi. Kelas-kelas atau seminar 

tentang asas-asas kepimpinan wanita Muslim wajar dilaksanakan dan diwar-warkan kepada 

masyarakat amnya dan pemimpin-pemimpin wanita Muslim khususnya.  

Keempat 

Di samping itu, penulis kira perlunya suatu garis panduan yang bernas bagi mereka 

yang ingin melibatkan diri dalam politik terutama bagi wanita yang telah berumahtangga. 

Golongan wanita yang mempunyai keinginan untuk menceburkan diri dalam bidang ini 

perlu mengetahui perjalanan hidup sebagai seorang ahli politik dan pada waktu yang sama 

memikul tanggungjawab hakiki sebagai ibu dan isteri. Ini kerana kerjaya sedemikian 

menuntut kekuatan mental yang tinggi dalam menghadapi cabaran yang mendatang. Antara 

tugas sebagai pemimpin ialah seperti menyelesaikan permasalahan yang timbul dalam 

sesebuah tempat, memenuhi undangan sesuatu majlis, menghadiri pelbagai kursus di 

merata tempat dan sebagainya.  

Justeru, bagi mereka yang bercita-cita tinggi dalam bidang ini perlulah mengukur 

kemampuan sendiri. Andai melihat tanggungjawab di rumah dapat diselesaikan dengan 

cara yang baik dan teratur, maka tugas yang menanti di luar rumah akan menjadi lebih 

mudah dan berjalan dengan lancar. Apatah lagi jika suami (sekiranya telah berkahwin) atau 

penjaga (ayah atau ibu) memberi keizinan dalam menguruskan tugasan tersebut. Semoga 

restu daripada individu-individu yang demikian dapat memberi keberkatan yang diharapkan 

oleh semua orang. 

Walaubagaimanapun, penulis melihat dalam tampuk pemerintahan yang telah 

wujud sejak zaman kemerdekaan sehingga ke hari ini telah berjaya membawa wanita ke 

hadapan. Jika dibandingkan di tempat lain, wanita masih lagi „terpenjara‟ dalam dunia 

sendiri akibat daripada sikap pemimpin yang tidak memberi peluang dengan kemahiran 

yang mungkin dapat membantu pembangunan negara. Beberapa kebimbangan terhadap 

perkara-perkara negatif yang bakal dilakukan oleh wanita di luar rumah menyebabkan 

aktiviti mereka disekat. Oleh itu, penulis merasakan bahawa peluang wanita Muslim di 

Malaysia beraksi dalam pelbagai bidang sudah cukup terbuka luas.  

 Harapan penulis agar kaum wanita terutamanya yang beragama Islam bersama-

sama melibatkan diri dalam usaha untuk memajukan negara, bangsa dan negara. Memetik 

kata-kata Syed Hussein Alatas di dalam buku „Ke mana dengan Islam: 22 Artikel Pilihan‟, 

“Dalam hal ini saya berpendapat, wanita boleh menyalurkan khidmat dan usahanya di 

mana-mana juga, malah kita boleh menganggap penglibatan wanita dalam Parlimen dan 

dalam politik sebagai fardu kifayah. Kalau ada fardu kifayah dalam Islam, maka pada 

dasarnya fardu kifayah itu tidak boleh dibezakan antara kaum lelaki dan wanita.”
144

  

Semoga negara Malaysia akan terus maju berteraskan peranan yang didokong oleh 

golongan lelaki dan wanita khususnya yang beragama Islam sesuai dengan amanat 

TuhanNya. Seandainya hanya satu pihak sahaja yang memainkan peranan, dibimbangi 

berlaku ketidakseimbangan dan akhirnya kemusnahan yang berlaku. Dalam membentuk 

sesebuah tamadun yang didasari oleh sebuah negara, masyarakatlah yang menjadi penentu 

jatuh bangunnya sesebuah tamadun. Sekiranya mereka bersama-sama berganding bahu 

tanpa mengira perbedaan jantina, maka masalah lebih pantas dapat diselesaikan.  

 

 

 

 

 

 

                                                 
144

 Syed Hussein Alatas, Ke mana dengan Islam: 22 Artikel Pilihan (Cheras: Utusan Publications & 

Distributors Sdn. Bhd, 2002), 31. 

